
    AMEA-nın MEK-i respublikamızda istər kəmiyyət, istərsə də keyfiyyət göstəricilərinə görə ən qabaqcıl kitabxanalar sırasındadır. 1923-cü ildə yaranan Azərbaycanı Tədqiq və Tətəbbö Cəmiyyəti respublikada müxtəlif elmlərin yaranmasına və inkişafına təkan verdiyi kimi MEK-ya və 1935-ci ildən başlayaraq fəaliyyət göstərən elmi-tədqiqat müəssisələri nəzdində təşkil edilən kitabxanalara da öz müsbət təsirini göstərmişdir. Elmi-tədqiqat müəssisəlirinin sayları, o cümlədən onların nəzdində təşkil olunan kitabxanaların sayı artdıqca, onlara ümumi təşkilatı və metodiki rəhbərlik problemləri də meydana çıxırdı. İlk fəaliyyət dövrlərindən bu kitabxanalara istiqamət verici təşkilatçılıq işləri MEK-ə həvalə edilmişdi. Bu kitabxananın müvafiq şöbələrinin əməkdaşları pərakəndə halda onlara köməklik göstərirdi. Zaman keçdikcə bu cür köməklik özünü doğrultmurdu və hər kitabxana müdiri özü bildiyi kimi işini təşkil edirdi. Bu isə bütövlükdə kitabxanaçılıq işini qayda qanunlarına uyğun gəlmirdi. AMEA sistemində fəaliyyət göstərən kitabxanaların işində qabaqcıl iş təcrübələrinin tətbiqi, plan və hesabatlarının qəbul edilmiş eyni qaydada tərtibi, onların analiz edilərək və ümumiləşdirilərək bütövlükdə kitabxana sistemindəki kəmiyyət və keyfiyyət göstəricilərinin aydınlaşdırılması, gələcək iş planlarında nəzərdə tutulmalı tədbirlərin müəyyənləşdirilməsi kimi problemlər öz həllini gözləyirdi. Bu problemlərin həllində isə metodistlər əsas rol oynayır. Odur ki, 1962-ci ildə ilk dəfə MEK-in ştat cədvəlinə metodist vəzifəsi əlavə edildi. O, ETİ nəzdində fəaliyyət göstərən kitabxanaların işinin təşkili və əlaqələndirilməsi vəzifəsini yerinə yetirməli idi.
    Respublikada elm və texnikanın inkişafı hər sahədə olduğu kimi kitabxanaların işində də yeni tələblər qoyurdu. Elm və texnikanın inkişafına köməklik etmək kimi vəzifəni yerinə yetirən kitabxanalar alim və mütəxəssislərin artan sorğularını hərtərəfli təmin etmək üçün kitabxananın əməkdaşları məlumat-biblioqrafiya xidmətinin nəzəri və təcrübi biliklərini mənimsəməli, zamanla ayaqlaşmalı idi. Bu işin öhtəsindən isə MEK-də yalnız Elmi-metodiki şöbə yaratmaqla gəlmək mümkün olardı. Beləliklə, 1969-cu ildə MEK-də Elmi –metodiki şöbə təşkil edildi. Şöbənin əməkdaşları keçmiş SSRİ məkanının ən qabaqçıl kitabxanalarına ezam edilərək həm öz ixtisaslarını artırır, həm də bütövlükdə AMEA kitabxana sistemində çalışanları təlimatlandırırdılar.
    Elmi-metodiki şöbə əsasən aşağıdakı funksiyaları yerinə yetirirdi:
    - MEK ilə ETİ kitabxanalarının qarşılıqlı əlaqələrini tənzimləmək; 
    - AMEA kitabxana sistemində kitabxanşünaslıq məsələləri üzrə vahid metodiki qərarların qəbulu və yerlərdə tətbiqi;
    - Metodiki təlimatların tərtibi;
    - Metodiki məsləhətlərin, müşavirələrin, konfransların təşkili; 
    - Əməkdaşların iqtisaslarını artırmaq üçün onların birillik kurslarda (Bakı, Kiyev, Moskva, Leninqrad şəhərlərində) iştirakını təmin etmək və s.
    1976-ci ildə MEK-də Elmi-tədqiqat şöbəsi yaradıldı. Bu şöbə kitabxananın fəaliyyətini elmi şəkildə təkmilləşdirməkdən ötrü çoxmərhələli elmi tədqiqat mövzularını («Azərbaycan SSR EA kitabxana fondlarının istifadəsinin effektliliyi və onların kompleks elmlər üzrə oxucu sorğuları ilə uyğunluğu» və «Əməyin elmi təşkili») tədqiq etdi və onların nəticələri bütövlükdə AMEA kitabxana sistemində tətbiq edildi.
    1985-ci ildə MEK-in Elmi-metodiki və Elmi-tədqiqat şöbələri birləşdirilərək Kitabxanaşünaslıq şöbəsinə çevrildi. Yeni şöbə öz işini iki bölmə üzrə yerinə yetirirdi:
    - Elmi-tətqiqat bölməsi;
    - Elmi-metodiki bölmə.
    Beləliklə, kitabxana sisteminin işinin təkmilləşdirilməsi elmi surətdə işlənərək iş proseslərində tətbiq edilmiş, 100-ə qədər metodiki vəsait tərtib olunmuşdur. Həmçinin, 5 kitab, 20-dən artıq elmi məqalə çap edilmişdir.
    1999-cu ildə Kitabxanaşünaslıq şöbəsi yenidən Elmi-metodiki şöbə adlandırıldı.
    2003-cü ildə Milli Elmlər Akademiyasında struktur dəyişikliyi ilə əlaqədar olaraq MEK-də da bəzi şöbələr birləşdirilmiş, Elmi-metodiki şöbə isə Kitabxanaşünaslıq və innovasiya şöbəsi adlandırılmışdır.
    Ümumiyyətlə, AMEA kitabxana sistemində tətbiq edilən bütün iş növlərinin təkmilləşdirilməsi bilavasitə Kitabxanaşünaslıq və innovasiya şöbəsi əməkdaşlarının yaxından iştirakı ilə yerinə yetirilir. Xüsusən, son illərdə informasiya texnologiyalarının inkişafı və tətbiqi həyatın bütün sahələri kimi kitabxanalara da öz müsbət təsirini göstərir. Xarici ölkələrin müxtəlif xeyriyyə cəmiyyətlərinin ayırdıqları qrantlara layiq görülməklə AMEA kitabxana şəbəkəsinin fəaliyyətində canlanma daha da artır. ABŞ Açıq Cəmiyyət İnstitutunun (Soros fondu) maliyyə dəstəyi nəticəsində əməkdaşların iqtisaslarının artırılması üçün «Müasir kitabxanalar və onların vəzifələri», «Arxiv və kitabxana sənədlərinin bərpası və konservasiyası», «Kitabxanaların kompüterləşdirilməsi», «Kitabxanalar üçün elektron informasiya» və s. mövzularda kurslar təşkil edilmişdir. Bundan əlavə Kitabxana Assosiasiyaları və Müəssisələrinin Beynəlxalq Federasiyasının (IFLA) təklif etdiyi metodiki vəsaitlər («Kitabxana və arxivlərdə fövqəladə hallara hazırlıq və bərpa tədbirlərinin planlaşdırılması», «Fəlakət zamanı kitabxanlarda görüləcək tədbirlərin planlaşdırılması», «Sənədlərin konservasiyası» və s.) Azərbaycan dilinə tərcümə edilmişdir. Kitabxanaşünaslıq və innovasiya şöbəsi «Neft Azərbaycanın milli sərvətidir» mövzusunda elektron kataloqun yaradılması təşəbbüsü ilə də çıxış etmişdir. Hal-hazırda bu iş Neft şirkətinin miliyyə dəstəyi ilə həyata keçirilir. 
    Şöbənin əməkdaşları kitabxanaların fəaliyyətində yeni texnika və texnologiyaların tətbiqi sahəsində Respublika üzrə tərtib edilən Dövlət proqramına da öz töhfəsini vermiş MEK-də yerinə yetirilməsi vacib olan müxtəlif istiqamətli iş növlərini təklif etmişdir.
    Son illərdə Mərkəzi Elmi Kitabxana elmi status almış, bura aspirantura üçün yerlər ayrılmışdır. Şöbə MEK-də tədqiq edilməsi məsləhət bilinən 14 mövzu («Repozitar və depozitar fondların milli irsin qorunmasında», «Mühafizə və konservasiya», «İnformasiya texnologiyaların tətbiqi və idarə edilməsi», «Oxuculara xidmətin müasir modeli» və s.) təklif etmişdir.
    Şöbə müstəqillik dövrünün kitabxana fəaliyyətinin tənzimləyən yeni sənədlərin tərtibi ilə məşğul olur. İndiyə qədər «AMEA kitabxana sisteminin fəaliyyətini tənzimləyən sənədlər toplusu»nun iki buraxılışı çap edilmişdir.
    MEK-in müdiriyyəti Kitabxanaşünaslıq və innovasiya şöbəsinin işlərini elə istiqamətləndirir ki, nəzəriyyə təcrübəni təkmilləşdirsin, təcrübə isə nəzəri ümumiləşdirmələr üçün əsas baza rolunu oynasın.

